
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 

বেওয়ারিশ লাস।
৫৩



 আমি। তাহার একটী জামাতা আছে, তাহা তুমি জান?

 চাপরাশি। জানি, তাহার নাম রব্বানি। সম্প্রতি খোলার ওই ছোট ঘরখানি সে বাঁধিয়াছিল।

 আমি। তুমি তাহাকে কয়দিবস হইতে দেখ নাই?

 চাপরাশি। তিন চারি দিবস হইল, আমি তাহাকে দেখিয়াছি। কি পাওনা টাকার নিমিত্ত সে তাহার শ্বশুরের সহিত বকাবকি করিতেছিল।

 আমি। কোথায়?

 চাপরাশি। এই কুঠীর ভিতর তাহার শ্বশুর যে ঘরে থাকে, সেই ঘরের সম্মুখে।

 আমি। সে যে তিন চারি দিবসের ঘটনা, তাহা তোমার বেশ মনে আছে কি?

 চাপরাশি। আমার বেশ মনে হইতেছে যে, উহা চারি দিবসের অধিক কোনরূপেই হইবে না।

 আমি। পাওনা টাকার নিমিত্ত উহারা কতক্ষণ পর্য্যন্ত বকাবকি করিয়াছিল?

 চাপরাশি। তাহা আমি জানি না। কোন কার্য্য বশতঃ আমি সেই স্থানে গিয়াছিলাম, তাহাতেই জানি। আমি তখনই সেই স্থান হইতে চলিয়া আসিয়াছিলাম।

 আমি। তখন বেলা কত?

 চাপরাশি। বৈকালে; কিন্তু বেলা তখন অতি অল্পই ছিল।

 আমি। তাহার পর, রব্বানি কখন চলিয়া গিয়াছে, তাহা বলিতে পার?

